
ᓴᖅᑭᑕᐅᑲᐅᑎᒋᔭᕆᐊᓕᒃ: 

ᖃᒪᓂ’ᑐᐊᕐᒥᐅᑦ ᐃᒥᐊᓗᖕᒧᑦ ᖃᓄᑐᐃᓐᓇᖅ ᓄᓇᓕᐅᓗᑎᒃ 

ᐊᔪᖅᑎᑕᐅᔾᔮᔪᓐᓃᖅᐳᑦ 
 

ᐃᖃᓗᐃᑦ, ᓄᓇᕗᑦ (ᔭᓄᐊᕆ 25, 2018) -ᓄᓇᓕᖕᒥᐅᑦ ᓂᕈᐊᕐᓂᕆᔭᖓᑎᒍᑦ ᔭᓄᐊᕆ 22−ᒥ 

ᖃᒪᓂ’ᑐᐊᕐᒥᐅᑦ ᓂᕈᐊᓚᐅᖅᐳᑦ ᐊᖏᖅᓯᓪᓗᑎᒃ ᐃᓱᓕᑎᑦᑎᔪᒪᓕᖅᖢᑎᒃ ᒫᓐᓇ ᐊᑐᖅᑕᐅᕙᒃᑐᒥᒃ 

ᐃᒥᐊᓗᖕᒧᖅ ᐊᔪᕐᓇᖅᑎᑦᑎᕙᖕᓂᕐᒥᒃ. ᐊᒥᓲᓂᖅᓴᖏᑦ ᓂᕈᐊᖅᑏᑦ 60.1 ᐳᓴᖏᑦ ᐊᖏᖅᓯᓚᐅᖅᐳᑦ 

ᓯᕗᒻᒧᐊᖅᐸᓪᓕᐊᔪᒪᓪᓗᑎᒃ ᐊᔪᖅᑎᑦᑎᙱᑦᑎᐊᕐᓂᕐᒧᑦ ᐅᕝᕙᓘᓐᓃᑦ “ᒪᑐᐃᙵᖅᑐᒧᑦ” 

ᐊᑐᖅᑕᐅᖃᑦᑕᕐᓂᐊᖅᑐᒧᑦ ᐃᒥᐊᓗᖕᒧᑦ.  

 

ᐃᒥᐊᓗᖕᒧᑦ ᐱᖁᔭᐅᑉ ᐊᑖᒍᑦ 60 ᐳᓴᐸᓗᖏᑦ ᓂᕈᐊᖅᑏᑦ ᐊᖏᖅᓯᓚᐅᖅᐳᑦ ᐊᓯᔾᔨᖅᓯᔪᒪᓪᓗᑎᒃ 

ᖃᓄᐃᓕᖓᓂᖓᓂᒃ ᓄᓇᓕᖓᑦ ᐊᔪᖅᑎᑦᑎᕙᖕᓂᕐᒥᑦ ᐊᔪᖅᑎᑦᑎᔪᓐᓃᕐᓂᕐᒧᑦ, ᑖᓐᓇ ᒥᓂᔅᑕᕆᔭᐅᔪᖅ 

ᐱᓕᕆᐊᖃᕆᐊᖃᖅᐳᖅ ᐅᖃᐅᓯᖃᓪᓚᕆᒡᓗᓂ ᑖᒃᑯᐊ ᓄᓇᓖᑦ ᐃᒥᐊᓗᖕᒧᑦ ᐊᐅᓚᑦᑎᕕᐅᔪᓐᓃᕐᓗᑎᒃ 

ᑭᓯᐊᓂᓗ ᐊᑐᕆᐊᖃᑐᐃᓐᓇᓕᕐᓗᑎᒃ ᑭᒃᑯᑐᐃᓐᓇᖅᓯᐅᑎᓄᑦ ᐃᒥᐊᓗᖕᒧᑦ ᐱᖁᔭᕐᓄᑦ ᓄᓇᕗᒻᒧᑦ. 

 

“ᖃᒪᓂ’ᑐᐊᕐᒥᐅᑦ ᐅᖃᕈᒪᔭᒥᓂᒃ ᐅᖃᖅᓯᒪᓕᖅᐳᑦ,” ᑕᐃᒪᓐᓇ ᑮᓇᐅᔭᓕᕆᓂᕐᒧᑦ ᒥᓂᔅᑕᕆᔭᐅᔪᖅ 

ᑕᐃᕕᑦ ᐊᕿᐊᕈᖅ ᐅᖃᖅᖢᓂ. “ᑖᓐᓇ ᓂᕈᐊᕐᓂᕐᒧᑦ ᖃᓄᐃᓕᖓᑎᑕᐅᓕᖅᑐᖅ ᐊᑐᖅᑎᑦᑐᒪᓪᓗᒍ, 

ᓄᓇᕗᑦ ᒐᕙᒪᖓ ᓯᕗᒻᒧᐊᖅᐸᓪᓕᐊᓂᐊᖅᐳᖅ ᐋᖅᑭᒃᓱᐃᓗᑎᒃ ᐊᑐᖅᑕᐅᔭᕆᐊᖃᖅᑐᓂᒃ 

ᒪᓕᒋᐊᖃᖅᑐᓄᑦ ᐊᓯᔾᔨᖅᑕᐅᔪᓂᑦ ᓯᕗᓂᒃᓴᒥ ᖃᓂᑦᑐᒥ.” 

 

ᑖᒃᑯᐊ ᐊᓯᔾᔨᕐᓂᕆᔭᐅᔪᑦ ᐱᓕᕆᐊᖑᓚᐅᙱᓐᓂᖏᓐᓂ, ᖃᒪᓂ’ᑐᐊᕐᒥᐅᑦ ᐃᒥᐊᓗᓕᕆᔨᒃᑯᖏᑦ ᓱᓕ 

ᑲᒪᒋᔭᒃᓴᖃᖅᐳᑦ ᐊᖏᖅᓯᕙᖕᓂᕐᒥᒃ ᐃᒥᐊᓗᖕᒧᑦ ᓂᐅᕕᕐᓂᕆᔭᐅᕙᒃᑐᓂᒃ ᑕᕝᕙᓂ ᓄᓇᓕᖕᓂ. 

